
Žėima 
 

Auksėnē saulės spindulē pabėra ont snėiga, 

Līg sosėvielosės plunksnas, lingoujės apšarmuojosės smėlgas, 

Akmėnelē ė tėj baltuom berietiem, 

Truobuos pastuogės apkėbosės dėdiausiuom varviekliu kekiem. 

 

Netverous kailie nu tuokė saulieta rīta, 

Ka tik pėlkė debeselē tuos saulės neprarīto. 

Tėn, ož mėška, anėj buntavuojės, 

Sosėkorkė i krūva, kāp katėnā saulie ritiniejės. 

 

Saulelė ont balta žemės puodioma spindulius barstė, 

Vėsė, kas veiziejies, akis prėmerkėi galvas krapštė. 

Nes tėik auksa ė sėdabra nieks da nematė, 

Ont tvuoruos pasėkuorosės dīvuojies dvė katės. 

 

Veiziejaus ėr aš, atsėdžiaugtė negaliejau, 

Paraudosēs žondās aplinkou žiuopliniejau, 

Bet mona dainioujunti nuotaika tujaus ožkėma 

Ka sošalėi vijuokle ī longus kabaruotėis ėnėka. 

 

Atsiautės ledinis vies, mediu apdara nurakinietė pradiejė, 

Tuoks sopīkės, atsėvėipės, snėiga kapšius spardė, pujuojė, 

Pėlkė debeselē kāp ont mėiliū pūstėis pradiejė, 

Ont mėnotas pabėra snaigės ėr siostė pradiejė. 

 

Tujau pajotau ont veida šalta snėiga masaža 

Ėr kāp mona blakstienas balto tušo jau daža. 

Nieka neblaukiau, muoviau ī truoba, tėisē pečiou i kliebi, 

Plaukūs topiejosės snaigės sopliora ėr pavėrta ī mažulieli, tīra lašieli. 

 

Pečio apkabėnusi ėlgā stuoviejau, 

Kāp vuomau vies soblūdės ož longa gėrdiejau, 

Sošalė vijuoklē kāp katėnā, vės braižies aple longus, 

Laukė šutīnė, most ont žemės nolėpa pats puonalis dongos. 

 


